
Хөрмәтле Энгель Навапович! 

Хөрмәтле Римма Атласовна!
Хөрмәтле депутатлар, район Советы утырышында катнашучылар(
Бер ел элек узган район Советының утырышында без  Сезнең белән узган елга йомгак ясап, яңа хезмәт елына бурычлар алган идек. Ел узып та китте. Шушы чор эчендә районыбыз хезмәт коллективлары бүген барган икътисади һәм сәяси үзгәрешләр шартларында район икътисадын ныгыту һәм халыкның тормыш хәлен яхшырту буенча тырыш хезмәт башкардылар.  

Узган ел тарихка Россия Федерациясе 7-нче чакырылыш Дәүләт Думасы депутатлар сайлау елы булып кереп калды. Ел дәверендә сәяси партияләрнең һәм иҗтимагый хәрәкәтләрнең эшчәнлеге активлашты, сайлаулар  илебезнең иҗтимагый-сәяси үсешен билгеләүдә зур әһәмияткә ия чара булды. Районыбыз халкы сайлауларда актив катнашып халкыбыз, республика мәнфәгатьләре өчен лаеклы хезмәт итә алырлык партияга, кандидатка күпчелек тавыш бирделәр. Уңай күрсәткечләребезнең нигезе - соңгы елларда илебезнең шактый тотрыклы үсүе, ил, республика җитәкчелегенең дөрес сәясәт алып баруының нәтиҗәсе, халыкның хакимияткә ышаныч дәрәҗәсе дип саныйм. 

Узган елда 36 депутаттан торган өченче чакырылыш  Район Советы, район Советы Президиумы, Советның 5 даими комиссиясе үз эшен күп юнәлешләр буенча алып барды. Район Советының 8 утырышында көн тәртибенә кертелгән 40 ка якын мәсьәләләр каралып, тикшерелгән мәсьәләләр буенча тиешле карарлар кабул ителде. 

Җирле үзидарә турындагы федераль һәм республика законнарына, муниципаль хезмәт турындагы федераль законга таянып, район Советы депутатлары тарафыннан кирәкле нигезләмәләр кабул ителде, гамәлдәгеләренә үзгәрешләр һәм өстәмәләр кертелде. Яңа редакциядә район Уставы, район башкарма комитеты, муниципаль хезмәт  турындагы нигезләмәләр  кабул ителде. 
 Шулай ук утырышларда  район башлыгының, контроль-хисап палатасының 2015 нче елдагы эшчәнлекләренә отчет һәм 2016 нче елга бурычлар, район бюджетының квартал саен үтәлеше, Балтач муниципаль районының 2016-2021-нче елларга һәм 2030-нчы елга кадәр  планлы чорына  социаль-икътисади үсеш Стратегиясе, 2017 нче елга һәм 2018-2019 елларның планлы чорына бюджет, районның 2016 елда  социаль-икътисади үсеше һәм алдагы елларга фаразлар каралды.

Моннан тыш, утырышларда район территориясендә милләтара һәм  дини конфессияләр арасындагы  мөнәсәбәтләрнең  торышы  һәм иҗтимагый иминлекне тәэмин итү, белем бирү сыйфатын үстерү, коррупциягә каршы сәясәтне гамәлгә ашыру, муниципаль мөлкәтне хосусыйлаштыру һәм башка  җитди сораулар тыңлап тикшерелде.
Белгәнегезчә районыбыз җирлегендә бүген 35 меңгә якын кеше, 20-дән артык милләт вәкилләре яшиләр һәм нәтиҗәле хезмәт итәләр. 

Район халкының уртача яше 37,9, уртача гомер озынлыгы - 71,3 яшь.
Соңгы елларда гомуми балалар туу саны кимүе күзәтелсә дә 2016 елда районда уңай демографик хәлат сакланып калды. Барлыгы 2016 нче елда 405 бала дөньяга килде, кызганычка каршы 348 кешенең үлеме теркәлде. Районда 188 пар гаилә корып яши башлады, шул ук вакытта 47 пар аерылышты.

2016 елда халыкның барлык керемнәре 6 млрд. 94 млн.  сум тәшкил итте. Бу районда 1 кешегә ай саен уртача 14565 сум акча кереме дигән сүз. 

Узган елда район буенча хезмәт хакы фонды 1 млрд 820 млн. сум күләмендә исәпләнде, 2015 елга карата 105 %, уртача хезмәт хакы 18500 сумга җитеп 2015 ел белән чагыштырганда 103 % артты. Районыбызда барлык оешма, учрежденияләр тарафыннан хезмәт хакы үз вакытында түләнеп барылса да, кызганычка каршы күләме ягыннан республикабызда түбәннәрдән кала килә бирә.

Узган елда нигездә районның социаль-икътисадый үсеш күрсәткечләре начар булмады, районыбызда җәмгыяти, сәяси һәм икътисади тотрыклылык тәэмин ителде.

 2016 елда районда җитештерелгән продукт күләме 10 млрд. 550 млн.сум тәшкил итте. 

Җитештерелгән тулай продуктының структурасын Сез экраннардан күрә аласыз. 

Барлык өлкәне исәпкә алып район буенча 1 млрд. 252 млн. сумлык инвестицияләр кертелде, ш.и. 475 млн. сумы производство максатларына.

АВЫЛ ХУҖАЛЫГЫ

Экраннан күренгәнчә җитештерелгән продуктның саллы өлеше авыл хуҗалыгына туры килә, моның өстенә шәхси хуҗалыкларда җитештерелгән продукция күләмен дә кушсаң  районда җитештерелгән барлык продуктның 45 %-ты авыл хуҗалыгында җитештерелгән дигән сүз, шуңа күрә дә авыл хуҗалыгы районыбызның төп тармагы булып санала.

Бүгенге көндә районда 20 авыл хуҗалыгы предприятиясе һәм 93 фермер хуҗалыгы эшләп киләләр. 

Авыл хуҗалыгы өчен узган ел җиңелләрдән булмады. Җәйнең икенче яртысыннан башланган гадәттән тыш эсселек, шактый гына матди ресурслар кертелеп үстерелгән, көтелгән уңышны җыйнап алырга мөмкинчелек бирмәде. Шулай да игенчеләребез 112 мең тоннадан артык икмәк жыйнап ала алдылар, район буенча уртача уңыш гектарыннан 33,4 цн тәшкил итте, бу республика буенча 3-нче күрсәткеч, биш мең 200 тонна бәрәнге җитештерелде, барлыгы 3140 гектар майданда кукуруз культурасы бөртеккә игелеп 7376 тонна тулаем җыем тәэмин ителде. (уртача уңыш гектарыннан 23,5 цн. гына тәшкил итте).  
Узган ел шулай ук азык культураларын үстерүдә һәм аны җыйнап алуда күләмле эш башкарылды. Җитештерелгән азык турында мәгълүмәт экраннарда.

Игенчелектә хужалыклар арасында гомуми район рейтингын карап китсәк, саннар бик чуар. Әйбәт кенә эшләп килгән Татарстан, Борбаш, Кызыл юл, Кама хужылыклары белән беррәттән Уңыш, Тукай исемендәге, Якты юл хуҗалыклары нәтиҗәле эш оештыра алмадылар. Рейтинг күрсәткечләре экранда.
Хуҗалыклар үз куланышларында булган җир майданнарыннан ничек файдаланалар соң, җир ничек эшли? 
Таблицасының 100 гектар авыл хуҗалыгы җирләренә чагыштырмача бәяләрдә җитештерелгән игенчелек продукция күләме баганасына күз салсак шулай ук бик чуарлык күзгә ташлана. Мәсәлән “Кызыл юл” хуҗалыгы узган хезмәт елында  47,4 мең сумлык игенчелек продукциясе җитештерсә, әлеге күрсәткеч Соснада 45,7 мең, Татарстанда – 45,1 мең, Яна тормышта 43,8 мең сум. Шул ук вакытта Уңыш, Арбор, Тукай исемендәге хуҗалыкларда бу күрсәткеч алдынгыларныкыннан 4-5 мәртәбәгә ким. Уйланырга урын бар хөрмәтле җитәкчеләр.
Һава шартлары уңай килгән очракта алдагы елга безнең алда торган бурыч бөртеклеләрдән кимендә 120 мең тонна уңыш жыйнап алу, һәр шартлы терлек башына 30 азык берәмлегеннән дә ким булмаган азык әзерләү. 

Хуҗалыклар соңгы елларда игенчелектә игътибарны җитештерүчән яңа техника куллануга юнәлтерергә тырышалар. Барлыгы 2016 елда 135 млн. сумлык яңа техника  һәм агрегат алынды. 

Шулай да, башкарган эшләр әле җитәрлек тугел. Мәсьәлән район тракторлар белән 100% ка тәэмин ителгән диеп саналса да, кызганычка каршы бүгенге көнгә аларның 65 % ка  якыны амортизация срогын үзган һәм алар кичекмәстән яңартуны сорый. 2016 елда гына булган техниканы ремонтлауга 205 млн. сумлык запас частьләр алынган, якынча сатып алынган яңа техникага  карата 2 мәртәбә күберәк.   
Терлекчелектә без бүгенге көндә республикада иң интенсив терлечелек районнарының берсе булуына карамастан узган ел терлекләрнең баш санын тагын күпмедер артыра алдык. Терлекләрнең баш саннары экраннарда. 

Узган ел 67 мең 509 тонна сөт җитештерелде, бу 2015 нче ел белән чагыштырганда 4967 тоннага күберәк (108 %).  Бер сыердан 6284 килограмм сөт савылды. Барлыгы 6804 тонна ит җитештерелде. 
Алдагы елга бурыч 72 мең тонна сөт, 7 мең тонна ит җитештерү.
Барысы телекчелек тармагында 1 млрд. 895 млн. сум акча кереме тәэмин ителде, авыл хуҗалыгы продукциясе сатудан һәм төрле хезмәт күрсәтүләрдән  кергән акчаның 86,7% тәшкил итә. 
Терлекчелектәге  гомуми район рейтингына игътибар итсәгез картина шулай ук бик чуар. Татарстан, Кызыл юл, Тимирязев исемендәге, Яна тормыш хуҗалыклары терлекчелек тармагында елны уңышлы гына төгәлләделәр, ләкин шул ук югарыда аталган Уныш, Тукай исемендәге хужалыклар  рейтингның түбән баскычында. Алдагы елларда уңышлы гына эшләп килгән Игенче хуҗалыгы да үз позицияләрен югалта бара. Рейтинг экраннарда.
Соңгы елларда авыл хуҗалыгы предприятияләрендә терлекчелек биналарын реконструкцияләү, заман тәләпләренә җиткереп яңача җиһазландыру, модернизацияләү буенча шактый эшләр башкарылды.   

 Узган елда гына хуҗалыклар тарафыннан 316 млн. сумлык яңа терлекчелек биналары сафка басты һәм җиһазландырылды.
Кайсы хуҗалыкта күпме эш башкарылганын Сез экраннан күрә аласыз. 

Әлеге кертелгән инвестицияләр хисабына хужалыклар терлекчелектә билгеле күләмдә үсеш тәэмин итә алдылар. Мәсьәлән Смәил хужалыгыда башкарылган масштаблы төзелеш эшләре көнлек савымны 3,5 тоннага артырырга мөмкинлек бирде.

Район республиканың  сөрүлек  җирләренең  2,2 %-тын биләп авыл хуҗалыгы продукциясе сатудан һәм төрле хезмәт күрсәтүләрдән барлыгы 2 млрд. 200 млн. сум акча кереме тәэмин итә алды, үсеш 112 %, шул ук вакытта республика буенча тулаем акча керемендә Балтач районның өлеше 2014 елдагы 3,76 %тан 3,46 %ка төште.

Җитештерү күрсәткечләре белән беррәттән эшчеләргә түләнә торган хезмәт хакы да үсә. Узган ел авыл хуҗалыгы өлкәсендә  эшләүчеләр саны 2613 кеше булып, аларның уртача айлык хезмәт хакы 19 мең 735  сум тәшкил итте, 2016 елда бу күрсәткечне 8 % ка үстерә алдык. Хуҗалыкларның  хезмәткә түләү күрсәткечләре экранда. 
Авыл хуҗалыгы өлкәсендә районыбыз хуҗалыкларының узган отчет елында  эшләгән эшләре тулаем алганда начар булмады. Республиканың гомуми рейтингы буенча да икътисади рейтинг буенча да  без 2 нче урында, рентабельлелек 28,2 % тәшкил итте.
Район хужалыклары арасында икътисад буенча булдырылган рейтинг экраннарда. 

Бүген төп бурыч хуҗалыкларның финанс-икътисади хәлен ныгытуга юнәлтелгән булырга тиеш, ә бу алга карап перспективаны күреп эшләүне таләп итә. Бүгенге көн белән, очны-очка ялгап яшәү хуҗалыкларны бетүгә алып бара. Рейтингта кызыл зонадагыларның көчле хуҗалык итү гаярьлеге, инициативалылык, максатчанлык, үткенлек, исәп-хисап итү осталыгы җитми.  

Авыл хуҗалыгының белгечләр белән тәэмин итү турында. 

Авыл хуҗалыгын эшче көч, профессиональ кадрлар белән тәэмин итү йөзеннән хезмәткә түләүнең эффектив системасын булдырырга, контракт нигезендә студентларны максатчан укыту аша яшь белгечләрнең авылда төпләнеп калуына ирешү, яхшы хезмәт шартлары тудыру,  аларны уңайлы торак белән тәэмин итү зарур. Мәсъәлән, соңгы 6 ел эчендә район хуҗалыкларына 66 яшь белгеч кайтып эшли башлады, (шуның 10-сы 2016 елда), кызганычка каршы бүгенге көнгә теге, яисә бу сәбәпләр аркасында 12-се инде эштән киткән, барлыгы шушы елларда нибары 4 яшь гаилә генә торак белән тәэмин ителгән. Бу максаттан республика программаларыннан киңерәк файдалану кирәк. Күп кенә очракта халык арасында аңлату эшләре дә җитеп бетми. 

Берничә сүз шәхси ярдәмчел хуҗалыклар турында.
Экраннан күренгәнчә бүгенге көндә шәхси хуҗалыкларда шактый гына терлек асрала һәм ул ел-ел арта бара.

Шәхси хуҗалыклар тарафыннан 31 мең тонна сөт, 6 мең тоннага якын ит  җитештереп, 4 мең 600 тоннасы сатылды. Сөт сату  17 мең 500 тонна булды. 
Барлыгы шәхси ярдәмчел хуҗалыкларда – 1 млрд. 466 млн. сум күләмендә продукция җитештерелде. Авыл җирендә бушаган хезмәт көчләрен эш белән тәэмин итү юлларының берсе  булуын аңлап район җитәкчелеге шәхси ярдәмчел хуҗалыкларга күпмедер ярдәм итәргә тырыша.

Шәхси хуҗалыкларга ярдәм йөзеннән  авыл хуҗалыгы предприятияләре ташламалы бәядән 15 мең тонна ашлык, 17 мең тонна печән, 11 мең тоннадан артык салам сатып бирделәр. Моннан тыш терлек азыгы чагыштырмача арзан бәядән традицион үткәрелә торган авыл хуҗалыгы ярминкәләрендә дә сатыла. 

Барлыгы шәхси хуҗалыкларга дәүләттән 25 млн. 727 мең сум күләмендә төрле формада ярдәм күрсәтелде. Күрсәтелгән ярдәмнең төрләре буенча мәгълүмәтне Сез экраннарда күрә аласыз.  
Моннан тыш гражданнарның шәхси ярдәмчел хуҗалыкларын торгызу һәм төзекләндерүгә алынган кредит процентларын өлешчә каплау өчен 2016 елда 8 млн 250 мең сум күләмендә субсидия түләнде.

Яхшы гына эшләп килгән шәхси хуҗалыклар белән беррәттән  районда эреле-ваклы крестьян-фермерлык хуҗалыклары да эшләп киләләр, алар арасында матур гына күрсәткечләр белән эшләгән: Шодадан әтиле-уллы Давлетшиннар, Арбордан Низамов Илшат, Балтачтан Закирова Рәмзия, Түбән Кенәдән Самигуллин Айдарны атап китеп булыр иде. 

Соңгы елларда районыбыз өчен традицион булган сөт һәм ит терлекчелегеннән тыш фермер хуҗалыклары пленка теплицаларда кыяр һәм помидор, чәчәк, җиләк-җимеш үстерү, кортчылык кебек юнәлешләрдә актив эшли башладылар, шулай ук казылык һәм төрле ит ризыклары җитештерү күләме дә үсә.

Фермер хужалыклары турында сөйләшкәндә бер мәсьәләгә игътибар итәсе килә. Бу крестьян-фермер хуҗалыкларының авыл хуҗалыгы идарәсенә, авыл җирлеге башлыкларына үз эшчәнлекләре турында, җитештергән продукциянең күләме турында мәгълүмәтләр бирмәү,  яисә тулы булмаган саннарны күрсәтү, ә бу үз чиратында районга, шул ук фермер хуҗалыкларына бирелә торган субсидия суммасын киметә, чөнки куп вакытта төрле субсидсидияләрнең күләмен нәкъ шул җитештерелгән продукция күләменнән санап билгелиләр.    

СӘНӘГАТЬ ПРЕДПРИЯТИЯЛӘРЕНЕҢ ЭШЧӘНЛЕГЕ

Районыбызның гаять тә әһәмиятле икенче тармагы- сәнәгать өлкәсе.

Районыбыз сәнәгать предприятияләрендә һәм оешмаларында 2016 елда 3 млрд. 341 млн. сум продукция җитештерелде һәм реализацияләнде. 2015 нче ел белән чагыштырганда 11 %  күберәк.

Тулаем алганда район сәнәгать предприятияләре елны үсештә төгәлләсәләр дә слайдка игътибар итсәгез бу күрсәткечне нигездә Балтач сөт-май комбинаты тәэмин итте һәм район җирлегендә сәнәгать предприятияләре җитештерә торган продукциянең иң зур өлеше, ягъни 3 млрд 17 млн. сумы әлеге коллективныкы. Яңа технологияләр, күәтле һәм күпкырлы җитештерү потенциалы булу нәтиҗәсендә предприятие район сәнәгатендә мөһим урын алып тора. 

Авыл хуҗалыгы предприятиеләренә хезмәт күрсәтү өлкәсендә Агрохимсервис җәмгыяте  106 млн. 100 мең сумлык эш башкарды һәм 2015 ел күрсәткечен 107 % ка арттырып үти алды.  Агрохимсервис коллективы куйган тырышлык районның икътисади хәлен тотрыклы итү буенча уңай нәтиҗәләр бирә һәм коллектив бүген хуҗалыкларыбызның ышанычлы ярдәмчесе булып тора.

Шулай ук елны “Азык, Общепит, Профиль ширкәтләре үсештә төгәлли алдылар.

Сәнәгать өлкәсендә безнең бурыч сыйфат һәм эчтәлеге белән базарда конкурентлаша алырлык продукция җитештерү, хезмәт җитештерүчәнлеген үстерү. 
Районда яңа производствалар булдыру, яңа төр хезмәт күрсәтү һәм яңа төр товарлар җитештерү юнәлешендә дә эш җитәрлек түгел диеп саныйм. Күпме бушаган житештерү майданнары, буш җир кишерлекләре бар, өстәүнә Норма авылында пром. парк булдырабыз диеп ничә ел сөйләшәбез, кызганычка каршы башкарылган эш юк дәрәҗәсендә. Район башкарма комитеты җитәкчесе һәм аның иктисад буенча урынбасарыннан, икътисад бүлегеннән бу юнәлештә эзлекле һәм нәтиҗәле эш оештыруларын сорар идем.
ШӘХСИ ЭШМӘКӘРЛЕК, СӘҮДӘ

Бүген кече бизнес район икътисадының  әһәмиятле, шактый йогынтылы тармагына әверелде. Барлыгы районда 242 җаваплылыгы чикләнгән ширкәт һәм 690 шәхси эшмәкәр исәпкә алынган. Бу тармакта 3 меңгә якын кеше эш белән тәэмин ителгән (экономик актив халыкнын 19 проценты) һәм шәхси эшмәкәрлекне тагын да киңрәк җәелдерү, районыбызның төп проблемаларының берсен - халыкны эш белән тәэмин итүне чишү юлының берсе. 

2016 елда кече бизнес үзенең үсешен дәвам итте, барлыгы бу өлкәдә  48 млн. сумга якын инвестицияләр кертелде. 

Районыбыз җитәкчелеге кече бизнесны үстерүгә билгеле күләмдә булышлык күрсәтергә, уңайлы шартлар тудырырга, эшкуарлык климатының җәлеп итүчәнлеген арттыру буенча күпмедер эш башкарырга тырыша. 

Район эшмәкәрләрен Республикабызда эшләп килгән Программалар белән  таныштырып ел дәверендә шактый эшлекле киңәшмәләр үткәрелеп килә, анда эшмәкәрлекне үстерүгә юнәлдерелгән проектлар тәгьдим ителә, төрле юнәлешләрдә грантлар алу мөмкинлекләре күрсәтелә. 
Гугл һәм Сбербанк тарафыннан оештырылган “Бизнес-класс” программасы кысаларында 84 кеше белем алды.

Узган ел Татарстан Республикасы икътисад министрлыгы тарафыннан оештырган конкурста районнан 4 оешма һәм эшмәкәр катнашып барысы 3,2 млн. сумнан артыгырак грантлар ала алдылар, бу бик аз. 

Безнең алда шәхси бизнес, эшмәкәрлекне халык хуҗалыгының төрле өлкәләрендә тагын да киңрәк җәелдерү, эшкуарлык климатының җәлеп итүчәнлеген тагын да күтәрү буенча зур бурычлар тора. Эшмәкәрләрнең төрле җыелышларда күтәрелгән сорауларыннан күренгәнчә безнең шәхси эшмәкәрлекне үстерү максатыннан  кредитлар алу буенча булышлык күрсәтә, кече эшкуарлык субъектларын кредитлаганда дәүләт гарантиялары бирә алганыбыз юк. Бу юнәлештә район башкарма комитетына, аның тиешле бүлекләренә кече бизнеска игътибарны артыруларын сорар идем. Шул ук вакытта, эшмәкәрләрнең үзләреннән дә кече һәм урта бизнесны үстерү буенча илдә эшләп килгән төрле программаларда активырак катнашулары зарур.

2016 нче елда ваклап сату өлкәсендә сәүдә әйләнеше 2 млрд 317 млн. сум тәшкил итте. Барлыгы 118 сату ноктасы бердәм ЕГАИС системасына ялганды.
Сәүдә өлкәсендә 840 кеше эш белән тәэмин ителгән. 
Зур әһәмияткә ия булган һәм районның җитештерү потенциалын, аның байлыгын туплау эшендә хәлиткеч роль уйнаучы тармак - төзелеш тармагы.

Барлыгы ел дәвамында төзелеш оешмалары тарафыннан 660,5 млн. мең сумлык төзелеш һәм ремонт эшләре башкарылды һәм башкарган эшләрнең иң зур күпчелеге халкыбызның көндәлек тормыш-көнкүрешенә бәйле булган социаль-мәдәни объектларга туры килә. Әйтергә кирәк, башкарылган төзелеш эшләренең күп өлеше республикада эшләп килгән 30-дан артык программа кысаларында башкарылды. 
Отчет елында башкарылган төзелеш эшләре турында мәгълүмәтне Сез экраннан күрә аласыз. 
Барлыгы 14 мең кв. метрдан артык торак файдалынуга тапшырылды. 
     Авылның 2020 елга кадәр тотрыклы үсеше программасы нигезендә яшь гаиләләргә йорт төзү өчен 18 млн сумлык субсидия түләнелде.

Торак төзелеше турында сүз күтәрелгәч районыбыз өчен булган тагын бер аеруча актуаль проблема турында азсызыклап әйтеп үтәсе килә. Бу районыбызның  торак пунктларында төзелгән яңа урамнарны инженер инфраструктура челтәрләре белән тәэмин итү проблемасы. Яңа йортларны сү, электр белән тәэмин итү, аеруча газлаштуры эшләре көнүзәгендә торган, кичекмәстән хәл итүне сораган иң зур мәсьәләләрнең берсе. Алдагы елларда газификация фонда аша акча бүленеп бу юнәлештә күпмедер эш башкарылып килде, ләкин 2017 елдан фондта газүткәргечләр төзү өчен финанслар каралмаган, ә “Газпром”ның инвестпрограммасы аша төзелә торган объектлар бик авырдан финансланалар.  Бу үз чиратында райондагы файдалануга тапшырасы торак күләменә дә тискәри йогынты ясый. Бугенге көндә шул сәбәпле, шактый гына яшәрлек хәлендәге яңа йортларга гаиләләребез күчә алмый интегә. Бәлки республика югарылыгында “Чиста су” программасы кебек газ керту программасы булдыру кирәктер.
Юл төзелеше:
Төзелеш комплексында башкарылган эшләрнең иң зурысы юл төзелеше өлкәсенә туры килә, 2016 елда барлыгы юл төзелешенә 150 млн.сумлык акча сарыф ителде, 26 км юлларда ремонт эшләре башкарылды моннан тыш юлларны һәм күперләрне тиешле дәрәжәдә тоту өчен 75 млн.сум акча тотылды. Әлеге юл эшләрен нигездә МДСУ-1 оешмасы сыйфат белән башкарып чыга. 
Юл төзелешендә башкарылган эшләр турындагы мәгълүмәтне Сез экранда күрә аласыз.
Күргәнегезчә эшләгән эшләр шактый күләмле, ләкин шуның белән беррәттән бу юнәлештә җитешсезлекләрдә юк түгел. Күп кенә авылларыбыздагы юллар ремонт сорый, республика балансында булган, авылларыбыз арасындагы юлларның бүгенге хәләте начар хәлдә, алар бик күп җирдә җимерелгән килеш һәм кичекмәстән ремонт кирәк. Әгәр ремонт эшләре белән тагын да сузылса, киләчәктә бу юлларны торгызырга күберәк финанс чыгымнары кирәк булачак.
Илдә барган кризиска, бюджетның керем өлешенең үтәлеше авыр булуга карамастан, хөкүмәтебез булышлыгы белән агымдагы елга да районыбыз буенча планга кергән төзелеш эшләре байтак. 2017 елда төзелеш һәм ремонт планына кергән  объектларны Сез экраннарда күрә аласыз.  

Төзүчеләребез алдында торган бурычларның берсе башкарган эшләрне яңа төр материаллар, технологиялар кулланып заман таләпләренә туры килерлек сыйфат белән башкару, төзелеш оешмаларының җитәкчелеге тарафыннан заказлар табу,  эшләүчеләрне эш белән тәэмин итү буенча нәтиҗәле эш оештыру.
Төзүчеләребез турында сөйләгәндә, тагын бер мәсьәләгә игътибарыгызны юнәлтәсем килә. Бу, әлеге тармакны эшче көчләр, профессиональ кадрлар белән тәэмин итү мәсьәләсе. Төзелеш оешмалары җитәкчеләренең бу юнәлештә эшләре юк дәрәҗәсендә. Бүгенге көндә төзелеш оешмаларында югары белемле белгечләр җитми, ПТО хезмәтен башкаручылар юк, урта махсус белеме булган мастерлар, бригадирлар бармак белән генә санарлык, профессиональ ташчылар, штукатур-малярлар юк дәрәҗәсендә, барлык төзелеш эшләрен кореецлар яисә шабашниклар белән башкара башладык. Хөрмәтле җитәкчеләр бу мәсьәләдә уйланырга кирәк, хезмәткә түләүне көйләп,  махсус уку йортлары белән турыдан-туры төзелгән контракт нигезендә студентларны максатчан укыту аша яшь белгечләрне оешмаларга тарту зарур. Эшче көчләр әзерләү буенча шулай ук үзебезнең лицей җитәкчелеге дә күпмедер уйланса иде.     
Торак-коммуналь хужалык тармагы
Торак-коммуналь хужалыклары тарафыннан барлыгы район халкына һәм оешмаларга 80 млн. 816 мең сумлык хезмәт күрсәтелде.  
2016 елның яңалыгы – барлык жирлекләрдә дә каты-көнкүреш калдыкларын (ТБО) специальләшкән оешмалар жыя башлады.  Әлеге эш башында күпмедер каршылыклар булса да, хәзер халык белән анлашу табылды, дип әйтергә була. 

Район халкына коммуналь хезмәт күрсәтүнең күләме һәм төрләре көннән-көн арта бара һәм бу өлкәдә эшлисе эшләребез бихисап: авылларны сыйфатлы су белән тәэмин итү, урамнарны чистарту, яшелләндерү, төзекләндерү эшләре, социаль-мәдәни объектларны һәм йортларны җылыту, ремонтлау һәм башка бик күп төрле эшләр. Эшнең сыйфаты, аның оперативлыгы, үзкыйммәте үз югарылыгында булырга тиеш. Бу тармакка халыкның бүген күпмедер дәгъвасы һәм канәгатьсезлеге дә бар. 

Коммуналь хезмәтләр турында сөйләгәндә Балтач бистәсендәге суүткәргеч челтәрләренең нык тузган булуы турында әйтеп китү урынлы булыр. 2015 елда Республикабыз ярдәме белән күпмедер күләмдә эш башкарылсада бу мәсьәләдә хәл һәман да кискен булып кала. Бүгенге көндә Балтач буенча суүткергечләрнең шактый өлеше тузган хәлдә һәм кичекмәстән ремонтлауны сорый. 
Икенче күңелне борчыган мәсьәлә – район территориясендә халыкка бирелә торган суның сыйфаты, аның катылыгы. Моның турында халыктан кергән күпсанлы мөрәҗәгатләр һәм Роспотребнадзор оешмасы тарафыннан бирелгән предписанияләр раслый. Әлеге юнәлештә хәлне яхшырту буенча күпмедер эш башкарырга тырышабыз, ләкин җитәрлек түгел. Район башкарма комитетына әлеге проблеманың чишелеш юлларын табып,   бу мәсьәләдә эзлекле эш оештыруны сорар идем. 

Район газы, район электр челтәре, электр элемтәсе оешмалары тарафыннан 2016 елда башкарган эш күләмле һәм нәтиҗәле. Район халкын табигый газ һәм электр энергиясе белән тәэмин итүдә өзеклекләр булмады, инженер коммуникацияләр, газ һәм электр үткәргеч челтәрләр тиешле югарылыкта эшләде, халкыбыз тарафыннан бу төр хезмәткә зур дәгьвәләр юк. Бу оешмаларның башкарган эшләре турында мәгълүмәтләрне Сез слайдларда күрә аласыз.  
ҖИРЛЕ БЮДЖЕТ

2016 елда районның берләштергән бюджеты керемнәр һәм чыгымнар буенча 718 млн. 267 мең  сум күләмендә дефицитсыз расланды. Бюджетның 280 млн 292 мең сумы үзебездә – районда җыйналырга тиешле җирле салымнар тәшкил итәргә тиеш иде.

Ел дәверендә фактта республика бюджетыннан алынасы дотация, субсидиялар һәм субвенциялар алынып бетте, ә үзебездә җыйналыргы тиешле салымнар һәм җыемнар 304 млн 375 мең сум итеп тупланып 105,7 % үтәлеш тәэмин ителде. Әйтергә кирәк район бюджетында үзебезнең өлеш елдан ел үсә бара, әйтик 2013 елда үзебездә җыйналган салымнар һәм җыемнар 27 % тәшкил итсә, 2016 елда бу сан  36,2 % ка  җитте.
Хөрмәтле җитәкчеләр, Сезгә район бюджетын тулыландыруга керткән өлешегез өчен олы рәхмәтнемне белдерәм.

Шул ук вакытта район бюджетына әйбәт кенә өлеш керткән салым түләүчеләр белән беррәттән салымны тулы күләмдә түләп бетермәгән, яисә төрле юллар табып салым түләүдән качкан оешма-предприятияләребез бар. Бу мәсьәләдә шәхси эшмәкәрлектә тәртип урнаштырып бетерә алган юк, регистрация узмыйча эшләгән физик затларыбыз күп. Бер районда яшибез хөрмәтле иптәшләр, гомуми район казнасына кергән өлеш тә бер төсле булсын иде.

Бүгенге көнүзәгендә торган мәсьәлә - легаль булмаган хезмәт базары (соры хезмәт базары), бу  официаль рәвештә рәсмиләшмичә хезмәт башкару, үзләрендә хезмәт куючыларны  күрсәтмәү, аларга хезмәт хакын “конвертта” түләү, салымнардан качу проблемасы. Бу юнәлештә алдагы елларда шактый гына эш башкаруга  карамастан, әлегә ситуацияне яхшы якка үзгәртеп бетереп булмый.  Район башкарма комитетына, хокук саклау, Пенсия фонды, салым инспекциясе, мәшгүльлек органнары белән бергә бу юнәлештә эшне активлаштыруларын сорар идем.
Бюджетны тулыландыруның тагын бер юлы - мөлкәт һәм җирләрне файдалануга арендага бирү һәм аларны сату. 
Узган елда район бюджетына әлеге юл белән барлыгы 15 млн. 573 мең сум акча кереме тәэмин ителде. Моннан тыш дәүләт милкен, дәүләт милкендә булган җир арендасыннан элек түләнмәгән әҗәтләрне кайтару буенча 1 млн. 411 мең сум өстәмә акча кертелде. 

Палата алдында торган бурыч - арендага бирелгән җир участокларының аренда түләүләренә һәрдаим анализ ясау, контрольләү, рәсмиләштермәгән җир кишәрлекләрен барлау эшен дәвам итү, муниципаль контроль эшен җанландыру көн кадагы булып торалар.

МӘГАРИФ ӨЛКӘСЕ

Утырышның көн тәртибенә районның мәгариф идарәсе җитәкчесе Алия Юнусовнаның чыгышы кертелгән сәбәпле мәгариф мәсьәләсендә берничә фикер генә җиткерәсем килә.  

Район җитәкчелеге, район Советы киләчәгебезнең бүген балалар бакчаларында тәрбияләнүчеләр, мәктәп укучылары кулында икәнен аңлап эш итәргә омтыла һәм мәгариф эшен тиешле югарылыкта тоту өчен шактый эшләр башкарырга, укыту-тәрбия учреждениеләренең материаль-техник базасын ныгытуга игътибар бирергә тырыша. 
Мәгариф учрежденияләре йөкләнгән вазифаларны нигездә уңышлы гына утәп киләләр.  
2016 елда 11-нче сыйныфны район буенча 198 укучы тәмамлады һәм барысы да аттестатлы булды, 64 укучы 80 һәм аннан югарырак балл җыя алдылар. (имтиханнарның уртача балларын Сез слайдта күрә аласыз).

Шул ук вакытта гомуми мәгарифнең сыйфаты буенча республика рейтингында район 22 нче урында гына. Рус теле буенча уртача балл 28 нче урында, математика буенча 36 нчы, 80 һәм аннан югарырак балл жыючылар арасында район 29 нчы  урынны били. Олимпиадаларда катнашып призлы урыннар алу ягы да аксый.  Уйланырга урын бар. 

Алда саналган уңышсызлыкларны үзгәртү өчен мәгариф идарәсенә ялгышлыкларны анализлап бу хәлдән чыгу юлларын эзләргә кирәк. Минем фикерем буенча мәктәпләрдә методик эш тиешле югарылыкта куелмаган.  Бүгенге көндә укытучыларның, аеруча математика укытучыларының, белемләрен артыру һәм камилләштерү өстендә эшләү зарур, фикерләү дәрәҗәсен үстерү, яраклы белем бирә алырлык мөгәлимнәр тәрбияләү кирәк.
Мәгариф турында сөйләшкәндә тагын бер мәсьәләгә тукталып китәсе килә. Профлицей - хәзерге Арча профессиональ коллиятенеӊ филиалының эше турында. Филиалда бүгенге көндә 237 бала укый, һәр уку елында 70–90 районыбыз баласы пешекче, бухгалтер, тракторист-машинист һөнәрләрен өйрәнә.  Ләкин шул вакытта районда бүген төзелеш оешмалары төзүче һөнәре буенча эшчеләргә кытлык кичерә, Балтач сөт-май комбинатын хезмәткәрләр белән тәэмин итү өчен, республикабызда бу юнәлештә урта һөнәри уку йортлары булмау сәбәпле, белгечләрне чит регионнарда укытабыз. Форсаттан файдаланып, хөрмәтле Энгель Навапович, Сездән филиалыбызда бу белгечлекләр буенча да укыту мөмкинчелеге булдыруда ярдәм итүегезне сорар идем. 

СӘЛАМӘТЛЕК САКЛАУ ӨЛКӘСЕ

Район җитәкчелеге халкыбызның сәламәтлеген саклау мәсьәләсен даими игътибар үзәгендә тотарга тырыша. 

Бүгенге көндә тулаем алганда районда медицина хезмәтенең торышы канәгатьләнерлек, хәзерге көн таләпләре югарылыгында медицина хезмәте күрсәтү өчен мөмкинлекләр бар.

Сәламәтлек  саклау  учрежденияләрендә барысы 406 хезмәткәр эшли, шул исәптән 54 табиб, 236 урта медицина  хезмәткәре медицина ярдәме күрсәтәләр. Районда сәламәтлек  саклау  учрежденияләр тиешле төп табиб-специалистлар белән тәэмин ителгән. 2016 елда районга  табиб-рентгенолог, табиб-стоматолог-хирург, табиб-эпидемиолог кайтып эшли башладылар. Ләкин, бүгенге көнгә дәвалау учрежденияләрәндә табиблар арасында пенсия яшенә җитеп килүчеләр саны 30% тәшкил итә.

Бүгенге көндә амбулатор-поликлиник  учрежденияләрдә 26 төр табиблык һөнәре буенча медицина ярдәме күрсәтелә, ел дәверендә  районда яшәүче 5 мең 500 кешегә профилактик диспансеризация уздырылды.  
Яңалык буларак, үзәк хастаханәдә хирургия һәм гинекология бүлекләрендә эндоскопия ысулы белән операциялар ясау башланды, яман шеш авыруларын иртәрәк ачыклау максатыннан эндоскопия ысулы белән тикшеренүләр саны шактый күләмдә арттырылды.
Ләкин шул ук вакытта безгә сәламәтлек саклауның нәтиҗәле булуы белән канәгатьләнеп калырга ярамый. Бүген сәламәтлек саклау системасы алдында һәр кешенең саулыгын даими күзәтүне оештыру бурычы куела. Беренчел медицина ярдәме күрсәтүне, бигрәк тә аның профилатика белән бәйле юнәлешен үстерү, хезмәткә сәләтле халыкны диспансерлаштыруны дәвам итү көн тәләпләре булып кала. 

Дәвалау учрежденияләрен яшь табиб-белгечләр белән тулыландыру, аларны районга кайтарту юнәлешендә торак белән тәэмин итү буенча да эш әле җитәрлек түгел. 

Поликлиникадагы чиратларның, медицина персоналының игътибарсызлыгына шикаять белдерүләрнең кимемәвен танырга кирәк. Чиратларны бетерү максатыннан дәвалау учрежденияләрендә күрсәтелә торган электрон хезмәтләрне киңерәк җәелдерү зарур. Табиблар халыкка карата мөнәсәбәтләрен үзгәртергә, төп өстенлек итеп авыруларны кисәтүне санарга тиешләр. 
Шул ук вакытта кеше үзенең сәламәтлеге турында үзе кайгыртмаса сәламәтлек саклауда уңышка ирешү бик кыен. Шуңа күрә халык арасында бигерәктә яшьләр арасында сәламәт яшәү рәвешен пропагандалау, аңлату эшләрен оештыру, җәмгыятьтә саулыкның әһәмиятен һәм кыйммәтен аңлау атмосферасы тудыру үз югарылыгында булырга тиеш. 

Сәламәт яшәү рәвешен формалаштыруга республикада уздырыла торган физкультураны һәм спортны үстерү сәясәте зур этәргеч бирә. Бу үз чиратында сәламәтлекне ныгыту, хезмәткә сәләтне артыру, демографик хәләтне яхшыртуга китерә, ахыргы чиратта күп кенә социаль-икътисади мәсьәләрне чишүнең бер  юлы булып тора. 

Районда физкультура-спорт харәкатенә елдан-ел игътибар үсә бара, даими рәвештә физик тәрбия һәм спортның үсешен ныгыту, хезмәткә сәләтлелекне, халыкның гомер озынлыгын арттыру, сәламәт яшәү рәвешен формалаштыруга юнәлтелгән мөһим чаралар үткәрелеп килә.  «Милләтләр йөгереше”, «Татарстан чаңгы юллары», физкультурачылар көненә багышланган Спартакиада, хезмәт коллективларында, авыл җирлеге территорияләрендә кече спартакиадалар, кышны озатуга багышланган спорт фестивале, 3-нче яшь (третий возраст) дип аталган пенсия яшендәге халык арасында спартакиадалар, кичке чангы ярышлары кебек массакүләм ярышлар халык арасында кызыксыну уятты. Башкарган хезмәтнең нәтиҗәләре дә бар. Күп кенә республика, ил күләмендә уздырылган ярышларда райондашларыбыз катнашып призлы урыннарга лаек булалар. Милли көрәш, хоккей, чаңгы, воллейболл, шахмат кебек спорт төрләре үсештә. 
Районыбызда бүгенге көндә 13145 кеше спорт белән шөгелләнә - бу барлык халыкның  42% дигән сүз. 

     Бүген районыбызның һәр хезмәт кешесе ГТО нормативларына нигезләнгән спорт сынаулары тапшырырга тиеш, балалар, яшүсмерләр һәм барлык актив халыкны физик тәрбия, спорт белән шөгыльләнүгә җәлеп итү юнәлешендә максималь эш оештыру зарур.

Әлбәттә уңышлар белән беррәттән проблемалар юк түгел. Булган автобуслар искерде, инвентарь белән тәэмин ителеш начар, барлык ярышларга да катнашырга финанс мөмкинчелекләребез чикле, Болар барысы да соңгы нәтиҗәгә тискәре йогынты ясыйлар.
МӘДӘНИЯТ ӨЛКӘСЕ

Балтач ягы элек-электән мәгърифәтчеләре, язучылары, шагыйрьләре, җырчылары белән дан тоткан як. Туган ягыбызның рухи нигезе нык булуы
 мәдәният тормышының үсешенә зур этәргеч булып тора. Районның мәдәният хезмәте күрсәтү оешмалары турындагы мәгълүмәтне Сез слайдларда күрәсез.

Ел дәверендә шактый гына иҗат бәйгеләре, төрле мәдәни чаралар үткәрелде. 2016 нчы ел иҗат сезонында авыл җирлекләре арасында “И, туган як кичләре” дип исемләнгән зур сәнгать бәйгесе старт алган иде, әлеге проект агымдагы елда “Хезмәтем һәм җыр-моңнарым Балтачым, сиңа багышлана!” дип исемләнгән зур бәйге белән дәвам итте. 

Әлеге мәдәни чаралар нәтиҗәсе буларак республика күләмендә чыгыш ясаучы үзешчән сәнгать коллективларыбызның уңышлы чыгышлары киләчәккә өмет уята.

Районның 34  китапханәсендә барлыгы 500 меңнән артык данә китап фонды тупланган, еләйләнеш 22 меңнән артык китап укучыга  хезмәт күрсәтелә. 

Бүгенге көндә районыбызның балалар сәнгать мәктәбе уңышлы гына эшләп килә, анда  квалификацияле 28 укытучы эшли, 410 бала белем ала.

2016 нчы ел Россиядә Кино елы уңаеннан, бу тармакның уңышлары районыбыз тарихына күркәм эшләре белән язылып калды. Сабантуй ял паркында автокинотеатр ачу, күпләгән райондашларыбызның хыялын тормышка ашыру булса, республика җәмагәтьчелегендә зур кызыксыну уяткан вакыйга булып тора.

Мәдәният өлкәсендә бурыч - районның иҗат потенциалын торгызу, аның абруен күтәрү, кадрлар потенциалын үстерү. 

Бүгенге көндә чишеләсе проблемалар да аз түгел: 

- мәдәният өлкәсе буенча урта айлык хезмәт хакы 16 меңгә якын булса да, күп кенә авыл мәдәният учакларында  хезмәткәрләр ярты ставкага гына эшли, бу хезмәткәрләрне мәдәният хезмәтеннән читләшергә мәҗбүр итә, бигрәк тә яшь белгечләр авыл җирлекләренә кайтып эшләргә теләмиләр;

- мәдәният учакларының, бигрәк тә кечкенә авылларда, материаль–техник базаның  тиешле югарылыкта булмавы бүгенге көннең проблемасы булып тора. Шулай ук, авыл мәдәният учаклары бүгенге көндә бердәм интернет челтәренә  дә тоташтырылмаган хәлдә.

ХОКУК САКЛАУ ӨЛКӘСЕ

Хокук саклау органнары да үзләренә йөкләнгән вазифаларны нигездә уңышлы гына үтәп киләләр һәм аларның эшләренә райондагы халык тарафыннан зур дәгъвәләр юк.

Шул ук вакытта, 2016 елда районда  җинаятьчелекнең күпмедер артуы күзәтелде. Ел дәверендә районда 143 җинаять теркәлгән, бу 2015 елга караганда 25 җинаятькә күберәк (21,2% ка). Гомуми җинаятьләрнең саны артуга карамастан аеруча авыр  җинаятьләрнең теркәлеү саны азырак булды. Җинаятьчелекнең ачылышы 90,4 % тәшкил итә, бу күрсәткеч 2015 елга караганда 2 % күберәк.  66 җинаять исерек килеш эшләнгән. Кызганычка каршы 13 җинаять ачылмый калды, күбесе урлау очраклары.

Административ хокук бозу турында мәгълүмәтне Сез слайдларда күрә аласыз.
Бурыч - район җирлегендә криминоген хәлне тотрыклы саклау, профилактика белән шөгыльлләнүче бүлекләргә, район эчке эшләр бүлегенә эшләрне камилләштереп, хокук бозу очракларына юл калдырмау һәм чик кую эшен дәвам итү. 
“Куркынычсызлы шәһәр” программасы кысаларында район үзәгендә автомашина стоянкаларын, күпфатирлы йорт ишек алларын өстәмә видиеокамералар белән җиһазландыру кирәк. Урлау очраклары күп булуын искә алып, шулай ук мондый камералар белән авыл хуҗалыгы предприятияләренең территорияләре, производство объектлары җиһазландырылган булырга тиеш. Ирекле халык дружинасының эшен дә тагын да җәелдерүне күздә тотарга кирәк. 

КОРРУПЦИЯГА КАРШЫ КӨРӘШ

Ил сәясәтенең аерым бер юнәлеше булып коррупциягә каршы көрәш тора. 

Әле эш “Татарстан  Республикасы  Балтач  муниципаль районының 2015 - 2020 елларда коррупциягә каршы сәясәтне гамәлгә ашыру турында” муниципаль программасы нигезендә алып барыла. 

Коррупциягә каршы көрәшнең аерым бер юнәлеше булып барлык дәрәҗәдәге хокукый акт проектларына мәҗбүри тәртиптә  коррупциягә каршы экспертиза үткәрү тора. 2016 нче елда барлыгы 351 норматив хокукый актларга шундый экспертиза үткәрелде.

2016 нчы  елда гамәльдәге законнар, муниципаль хокукый актлар таләпләре нигезендэ муниципаль хезмәткәрләр, муниципаль хезмәт вазифаларын  биләүче затлар, депутатлар үзләренең 2015 елдагы керемнәре, чыгымнары, мөлкәте һәм мөлкәти характердагы йөкләмәләр турында мәгълүматлар бирделәр. 

Район мәктәпләрендә үткәрелә торган класс сәгатьләре, ачык дәресләр, конкурслар шулай ук бала чактан ук коррупция кебек тискәре күренешләргә дөрес караш тәрбияләүдә зур роль уйный. 

Коррупциягә каршы тору юнәлешендә муниципаль хезмәткәрләр һәм муниципаль вазыйфаларны биләүче затларның хезмәт тәртибенә куелган таләпләрне үтәү һәм мәнфәгатьләр конфликтын җайга салу буенча комиссия эшчәнлеге роле дә бик зур. Комиссия үз эшчәнлеген Нигезләмә һәм еллык эш планнары нигезендә алып бара. Барлыгы 2016 елда 12 утырыш уздырылды. 

СОЦИАЛЬ ӨЛКӘ

Барлыгы районда 10141 пенсионер исәпләнә, ш.и картлык буенча пенсия алучылар саны – 8078 кеше. Пенсиянең уртача күләме 10901,20 сум.  
2016 елда  Пенсия фонды тарафыннан  барлыгы 1 млрд. 469 млн. сум куләмендә пенсия һәм пособияләр түләнелде. Бу аена 122 млн. сумнан артыгырак акча түләнә дигән сүз. 

Пенсия фонды идарәсе икенче һәм аннан да күберәк бала алып кайткан әниләргә ана капиталына дәүләт сертификатлары тапшыру эшен дәвам итте. Мәгълүмәт слайдларда.  
Районыбыз халкына адреслы хезмәт күрсәтү максатында халыкны адреслы социаль яклау хезмәте актив төстә гамәлгә ашырыла. Ул социаль-икътисадый сәясәтнең иң мөһим өлешен тәшкил итә.

Социаль яклау бүлеге хезмәткәрләре ел дәверендә 20 меңнән артык кеше кабул иттеләр. Бүлек аша барлыгы 116 млн. сумлык күп төрле дәүләт социаль ярдәмләре күрсәтелде. 
Шулай ук районыбызда иганәчелек эше киң җәелгән. Отчет елында оешма, предприятияләр, шәхси эшмәкәрләр һәм физик затлар тарафыннан авыр хәлдәге гражданнарга барлыгы 6 млн.  сумлык ярдәм күрсәтелде. 

Өйгә барып социаль хезмәт күрсәтү бүлекчәсе хезмәткәрләре бүгенге көндә 256 ялгыз һәм ялгыз яшәүче өлкәннәргә социаль хезмәт күрсәтә.
Мәшгүльлек турында мәгълүмәтләр белән экраннан таныша аласыз. 

Берничә сүз районыбызның җирле үзидарә органнарының   эшчәнлеге хакында. 

Җирле үзидарә органнарының җәмгыять тормышындагы роле елдан-ел арта бара. Урындагы халыкның тормышы, мораль-рухи халәте, социаль-мәдәни мәсьәләләрнең чишелеше, халыкның яшәеше өчен уңайлы шартлар тудыру, шәхси хуҗалыкларның ныклыгы һәм үсеше, барысы  алар җаваплылыгында. 
Җирлекләрнең эше турында сөйләгәндә без еш кына теге яисә бу эшне башкарырга матди ресурслар юк, бюджетта бу мәсьәләне чишәргә чыгымнар кармалмаган дип әйтәбез. 

Узган 2016 елда бу юнәлештә җирлекләрнең эшчәнлегендә уңай якка сизерерлек үзгәрешләр булды.  Моңа, һичшиксез, хокүмәтнең максатчан программаларында катнашу, шулай ук урыннарда җирлек башлыкларының авыл хуҗалыгы предприятияләре, оешма-учреҗдение җитәкчелере белән аңлашып эшләүнең йогынтысы зур.  

Күпмедер бу мәсьәләне хәл итүгә юнәлтелгән үзара салым туплау буенча башкарган эш уңай йогынты ясады. Районыбыз халкы бу мәсьәләнең җитдилеген аңлап үзара салымны туплауда актив катнаша. 
Соңгы өч елда тупланган үзара салым күләме турында мәгълүмәт экранда.

Тупланган финанслар хисабына район җирлекләрендә шактый күләмдә юллар ремонтланды, чишмәләр төзекләндерелде, Балтач бистәсендә парк торгызылды, яңа зират салынды, тротуарлар эшләнелде. Узган ел ахырында узара салым кертү буенча референдум янәдән уздырылып 2017 елда халык әлеге инициативаны хуплап үз тавышларын бирде. Хөрмәтле җирлек башлыклары үзара салым хисабына планнаштырылган эшләрне үз вакытында, сыйфатлы итеп башкара алу өчен тиешле булган акчаларны үз вакытында туплау зарур.  
Җирлекләрнең эшчәнлегенә аерым бәя бирүгә килгәндә аларның эш нәтиҗәләре ел саен махсус билгеләнгән 26 күрсәткечләр буенча анализланып бәяләнә. Күрсәткечләренең төрләре белән Сез экраннан таныша аласыз.  
Алдагы еллар нәтиҗәләре буенча рейтингта Борбаш, Карадуган, Куныр авыл җирлекләре алдынгы позицияләрдә, шул ук вакытта Югары Субаш, Борнак, Кече Лызи, Шубан авыл җирлекләренә әле хәйран алга тартыласы бар. 

 Җирлек Советларына бүген үз төбәкләрендә халык тормышының барлык сфералары өчен дә җаваплы буларак үзләренең матди ресурсларын ныгыту, салымнар һәм табыш базаларын арттыру,  халыкка якынрак булу, үсеп килүче буынны заманга лаеклы, конкурентлыкка сәләтле итеп тәрбияләү, халыкны сәламәт яшәү рәвешенә тагын да активрак җәлеп  итү буенча ныграк һәм нәтиҗәлерәк эшләү кирәк. Шул ук уртача хезмәт  хакы күрсәткечен арттыру, өстәмә эш урыннарын булдыру, “соры базар” күренешләрен бетерү, шәхси хуҗалыкларны үстерү мөмкинлекләрен тулысынча файдалану һәм бу турыда авыл халкына вакытында, үтемле итеп җиткерү, халыктан кергән мөрәҗәгатьләрне тиешле дәрәҗәдә үз югарылында карап хәл итү буенча да эшчәнлек җитәрлек һәм конкрет түгел дип саныйм. 

Җирлек башлыклары, депутатлар! Без үз җилкәбездә халык ышанычы, халык язмышы ятканын истә тотарга тиешбез. 

Хөрмәтле депутатлар( 

Хөрмәтле район Советы утырышында катнашучылар( 

Мин 2016 нче елга гомуми нәтиҗә ясарга тырыштым, районның халәтен, аның перспективаларын яктырттым. Ишеткәннәрдән, экраннарда чагылган мәгълүмәтләрдән чыгып Сез узган елгы эшчәнлекне үзегез күзалларсыз, дип уйлыйм. 

2017 елга төп бурычыбыз районыбызда җитештерелә торган продуктның күләмен 10 млрд. 970 млн. сумга җиткерү тора. Шуның нигезендә районда хезмәт хакы фонды 1 млрд. 930 млн. сумга, уртача айлык хезмәт хакын 20 мең сумга, халыкның уртача айлык кереме 16 мең сумга җитер диеп фаразлана.

 Сүземне тәмамлап, бүгенге утырышта  көн тәртибен тикшерүдә актив катнашырсыз, эшлекле тәкъдимнәрегез һәм фикерләрегез белән чыгышны тулыландырырсыз, алдагы эшчәнлегебезне яхшыртуга этәргеч бирерсез, дип ышанам. Һәркемгә саулык-сәләматлек, уңышлар телим.  Игътибарыгыз өчен рәхмәт(

